
Sarasvati Stuti 2

ಸರಸ್ವತೀಸ್ತುತಿಃ   ೨

ಓಂಕಾರ ಆರಿಪ್ಸಿತಕಾರ್ಯಸಿದ್ಧೇರ್ಬುದ್ಧೇಃ    ಪ್ರಚಾರಾಯ  ಪರಃ ಪ್ರಕಾರಃ  ।
ನಿರ್ಧೂತತತ್ತದ್ವಿಷಯಪ್ರಮಾದಃ    ಶ್ರೀಶಾರದಾಯಾ  ಜಯತಿ ಪ್ರಸಾದಃ  ॥ ೧॥
ಹ್ರೀತೇವ  ಯಾಂ ವೀಕ್ಷ್ಯ ಮುಖೇ ಮುರಾರೇರುರಃಸ್ಥಿತಾ  ಶ್ರೀರ್ಭ್ರಮತೇ   ಜಗತ್ಸು ।
ಸರಸ್ವತೀ  ಸಾ ಸ್ವತ  ಏವ ತುಷ್ಟ್ಯಾ  ವಿಚಾರಹೇತೋಶ್ಚಿರಮಾವಿರಾಸ್ತಾಮ್   ॥ ೨॥
ಐಶ್ವರ್ಯಬೀಜಂ  ಪರಮೇಶ್ವರಸ್ಯ  ವಿಶ್ವೈಕಕರ್ತುಸ್ತಮಸಾಂ   ವಿಘಾತಿ ।
ವಾಗ್ದೈವತಂ  ವಾಙ್ಮನಸಾತಿಗಂ  ತತ್ ಪರಂ ಮಹೋ ಮೇ ಸ್ಫುರತಾಂ  ಪುರಸ್ತಾತ್  ॥ ೩॥
ಹ್ರೀತೇ  ಇವಾಽಸ್ತಾಂ  ವಿಭವೇನ ಯಸ್ಯಾ ಇಚ್ಛಾಕ್ರಿಯೇ   ನಿತ್ಯಮನುಪ್ರವೃತ್ತೇ    ।
ತತ್ತತ್ಸ್ವರೂಪಪ್ರತಿಪತ್ತಿಹೇತುಃ      ಸಾ ಜ್ಞಾನಶಕ್ತಿರ್ಮಯಿ   ಸನ್ನಿಧತ್ತಾಮ್   ॥ ೪॥
ಓಂಕಾರ ಏವಾಭಿತ ಆತ್ತಶಕ್ತಿರ್ಯದ್ಬೀಜಮಂತರ್ಧೃತಿವದ್ವಿಭಾತಿ     ।
ಉದ್ಭಿದ್ಯ  ಚಿತ್ತೇ  ಸ್ವರಸೇನ  ಸಿಕ್ತಾ ಸಾ ವಾಗ್ಲತಾ  ಮೇ ಫಲತಾದಽಭೀಷ್ಟಮ್  ॥ ೫॥
ಸರ್ವಃ ಪ್ರಪಂಚಸ್ತ್ರಿಜಗದ್ವಿಧಾತುರ್ವಿನಾ    ಯದಾಭಾಸಮಽಸನ್ನಿವಾಽಸ್ತೇ   ।
ಸಾರಸ್ವತಂ  ತತ್ಪರಮಂ  ಮಹೋ ಮೇ ಹೃದ್ವ್ಯೋಮಗಂ   ಸಂತಮಸಂ ಹಿನಸ್ತು ॥ ೬॥
ರಕ್ಷಾತಿರೂಕ್ಷಾ  ಭ್ರಮರಾಕ್ಷಸೇಭ್ಯಃ   ಶಿಕ್ಷಾಧಿಗಂತುಂ  ಪರಮಾರ್ಥತತ್ತ್ವಮ್   ।
ಭಿಕ್ಷಾಪರಾನಂದಮಯೀಹ  ಸಾಕ್ಷಾತ್ಸಾ  ಖ್ಯಾತಿಮಾಯಾತು  ಸರಸ್ವತೀ  ಮೇ ॥ ೭॥
ಸ್ವಚ್ಛೀಕೃತೇ   ಯಚ್ಚರಣಾಬ್ಜರೇಣುವಿಮರ್ಶನೈರ್ಹೃನ್ಮುಕುರೇ    ವಿಭಾತಿ ।
ಸತ್ಸಮ್ಮುಖೀನಂ   ಖಲು ಸರ್ವತತ್ತ್ವಂ   ಸರಸ್ವತೀ  ಶಾಶ್ವತಮಾವಿರಾಸ್ತಾಮ್   ॥ ೮॥
ತೈಸ್ತೈರನೇಕೈಃ  ಕವಿತಾ ಸಖೇಲಮಽನೇಲಮೂಕೈರಪಿ ಯತ್ಪ್ರಪದ್ಯೇ   ।
ತದ್ವೈಭವಂ  ಯತ್ಸುರಸಸ್ಯ  ಸೈಷಾ ವಾಗ್ದೇವತಾ  ದರ್ಶಯತಾದ್ವಿಮರ್ಶಾನ್  ॥ ೯॥
ನಶ್ಯಂತಿ  ಯದ್ಧ್ಯಾನವಶಾದವಿದ್ಯಾ   ವಿದ್ಯಾಽನವದ್ಯಾ  ಪ್ರತಿಭಾತಿ  ಸದ್ಯಃ  ।
ಉದ್ದ್ಯೋತಯಂತೀ   ಹೃದಯಂ ಮದೀಯಂ ಸರಸ್ವತೀ  ಶಾಶ್ವತಮಾವಿರಾಸ್ತಾಮ್   ॥
೧೦॥
(೧)ಮಸ್ತೂಪಮಾ  ವಸ್ತುಸ್ವಧಾ   ಕಿಮಸ್ತು ಸಚೇತಸಾಂ ಚರ್ವಿತಯದ್ರಸಾನಾಮ್  ।
ಸರಸ್ವತೀ  ಸಾ ಸ್ವರಸಾರ್ಪಣೇನ  ಸ್ವತಶ್ಚಿರಂ   ತರ್ಪಯತಾಂ ಗಿರಂ ಮೇ ॥ ೧೧॥

ಸರಸ್ವತೀಸ್ತುತಿಃ   ೨

ಓಂಕಾರಯುಗ್ಮಂ  ವೃತಿವದ್ಬಹಿಸ್ತದ್ಯಸ್ಯಾ    ಹಿ ಮಾಯಾದ್ವಿತಯಂ  ತಥಾಂತಃ ।
ವಾಗ್ದೇವತಾ  ಸಾ ಫಲತಾದಭೀಷ್ಟಂ  ಸಂಸೇವಿತಾ ಕಲ್ಪಲತಾ  ಬುಧಾನಾಮ್ ॥ ೧೨॥
ಸನ್ಮಾನಸಾಬ್ಜಸ್ಥಿತಿರಽಕ್ಷಮಾಲಾವಿದ್ಯಾಸುಧಾಕುಂಭವಿಪಂಚಿಪಾಣಿಃ     ।
ಚಂದ್ರಾವತಂಸಾಽವತು  ಹಂಸಯಾನಾ ಮೂರ್ತಾಪ್ಯಮೂರ್ತಾ  ಚ ಸರಸ್ವತೀ  ನಃ ॥
೧೩॥
ವಾಚ್ಯಾನಿ  ಸಾಕ್ಷಾದಿಹ  ವಾಚಕೇಷು ಸಂಕೇತಯಂತೀಮಭಿಧಾನವೃತ್ತಿಮ್  ।
ಬಿಭರ್ತಿ ಯಾ ಪುಸ್ತಕಸತ್ಸ್ವರೂಪಾಂ    ಪುನಾತು ಸಾ ವಾಙ್ಮಯದೇವತಾಽಸ್ಮಾನ್   ॥ ೧೪॥
ಪ್ರಯೋಜನಾದ್ರೂಢಿವಶಾಚ್ಚ   ಲೋಕೇ ದ್ವಿಸ್ತತ್ತ್ವತಾರಾಃ     ಪರಿವರ್ತಯಂತೀ ।
ಯಾ ಲಕ್ಷಣಾಂ ಧಾರಯತೇಽಕ್ಷಮಾಲಾಮಿಪಾದ(೨)ಹಂ ನೌಮಿ ಸರಸ್ವತೀಂ  ತಾಮ್ ॥
೧೫॥
ಪದೈರಸಂಕೇತಮಽಲಕ್ಷ್ಯಮೇವಂ  ಸಂವ್ಯಂಜಯಂತೀಂ  ಕಿಮಪಿ ಸ್ವರೇಣ  ।
Footnote

೧ ಮಂಡಂ ದಧಿಭವಂ ಮಸ್ತ್ವಿತ್ಯಮರಃ    ।
೨ ದಽಸೌ ಪಾತು ಸರಸ್ವತೀ  ನಃ ಇತ್ಯಪಿ  ಪಾಠಃ ।

ಯಾ ವ್ಯಂಜನಾಮೇವ  ವಿಪಂಚಿರೂಪಾಂ ಬಿಭರ್ತಿ ತಾಂ ನೌಮಿ ಗಿರಾಮಧೀಶೀಮ್ ॥
೧೬॥
ಶತೈಃ ಶ್ರುತೀನಾಂ  ಪಥಿಭಿರ್ಧ್ವನಂತೀಂ  ಗೀತಾರ್ಥಸಾರೋಪನಿಷದ್ರಹಸ್ಯಮ್   ।
ಅಧ್ಯಾತ್ಮವಿದ್ಯಾಮಿವ    ವಾದಯಂತೀಂ ವೀಣಾಂ ಭವೇನ್ಮೇ  ಶರಣಾಯ ವಾಣೀ ॥ ೧೭॥
ಯಾ ಸಚ್ಚಿದಾನಂದರಸೈಕಸಾರಂ  ಕರೇ ಸುಧಾಕುಂಭನಿಭಾದ್ವಹಂತೀ  ।
ವಿಶ್ವೇಶ್ವರಂ   ಸಿಂಚತಿ ಸಪ್ರಪಂಚಂ  ಸರಸ್ವತೀ  ಸಾಽಂಚತು ಮೇ ಹೃದಬ್ಜಮ್  ॥ ೧೮॥
ಹಂಸಃ ಸದಾಽನಾಹತನಾದರೂಪಾದುದ್ಗತ್ವರೋ   ಯಾಂ ವಹತಿ ಸ್ವಪಕ್ಷೈಃ   ।
ವಾಗ್ವಾದಿನೀ  ಸಾ ನಿಜಪಾದಪದ್ಮಧೂಲೀಭರೈರ್ಭೂಷಯತಾಂ  ಮನೋ ಮೇ ॥ ೧೯॥
ಬ್ರಹ್ಮೋದಯಸ್ಥಾನಮನಾದಿಸಿದ್ಧಂ     ಪದ್ಮಂ  ಲಸತ್ಕೇಸರಸೌರಭಾಢ್ಯಮ್   ।
ಯಸ್ಯಾ ನಿವಾಸೋಸ್ತಿ ಸರಸ್ವತೀ  ಸಾ ಸ್ವತಃ  ಸ್ರುತೈಃ  ಸಿಂಚತು ಚಿದ್ರಸೈರ್ಮಾಮ್  ॥ ೨೦॥
ಮೇಧಾದಯೋ ಯತ್ಪರಿವಾರಭೂತಾ  ಬ್ರಹ್ಮಾದಿಸೇವ್ಯಾ   ನಿಜಕಾರ್ಯಸಿದ್ಧ್ಯೈ   ।
ವಿಶ್ವೇಶ್ವರೀ   ಸಾ ಸ್ವರಸಪ್ರವಾಹೈಃ   ಸರಸ್ವತೀ  ಸಿಂಚತು ಹೃತ್ಸರೋಜಮ್  ॥ ೨೧॥
ಸಂಜೀವನಾರ್ಥಂ ಜಗತಾಂ ಸುಧಾಂಶುಕಲಾಂ ಕಿರೀಟೇ ಕಲಯಾ ಬಿಭರ್ತಿ ।
ಹೃತಾಂಧಕಾರಾ ಕರುಣಾಕಟಾಕ್ಷೈಃ  ಪ್ರತ್ಯಕ್ಷಲಕ್ಷ್ಯಾಽಸ್ತು     ಸರಸ್ವತೀ  ಸಾ ॥ ೨೨॥

ಇತಿ ಶ್ರೀಮದಾರಾಧ್ಯತಮರಾಜಾನಕಾಽಽನಂದಕೃತಂ   ಸರಸ್ವತೀಸ್ತೋತ್ರಮ್    ।

